
XXXVIII CONGRESO DE ENCIGA 
 

49 

 

 

 

 

 

 
 
 
 
1. Introdución 
As Situacións de Aprendizaxe (SA) permiten integrar en contexto contidos e competencias de 
varias materias empregando diferentes ferramentas para adquirir novos aprendizaxes nun 
entorno de conexión coa vida real (Lei Orgánica 3/2020, de 29 de decembro, LOMLOE). No seu 
deseño, por exemplo, no ámbito da competencia STEM é importante unha fundamentación clara, 
progresiva e vencellada á experimentación, aprender facendo e pensando, de acordo, cos 
descritores operativos para a súa consecución unha vez rematada a ESO, sabendo que todas as 
materias de algún xeito deben contribuír a alcanzar esta (García-Carmona, 2023). 

Unha SA require determinar un contexto no que vai usarse, unha utilidade alfabetizadora, un 
desafío a resolver e os saberes básicos necesarios, sendo preciso o emprego de diversos recursos 
entre os que destacan aqueles que permiten empregar a metodoloxía científica na aprendizaxe 
(García-Carmona, 2023). Neste traballo preséntanse un conxunto de experimentos sinxelos para 
unha SA da Cor que poden ser empregados de forma individual en materias dos ámbitos científico, 
tecnolóxico ou artístico ou de forma combinada nunha proposta xeral interdisciplinar STEM, tanto 
dentro como fora da aula. 

2. A cor das cousas 

De onde saen as cores? Que acontece si ilumino unha pelota “verde” con luz azul? Como se forman 
as cores miña na impresora ou no meu teléfono móbil? Estas son preguntas que calquera persoa 
que tivo acceso á educación obrigatoria debería responder correctamente. Non obstante, diversos 
estudos desde fai tempo (Feher e Rice, 1992) indican que unha alta porcentaxe de persoas 
avaliadas ao respecto non son quen de responder axeitadamente a cuestións ben básicas sobre o 
coñecemento relacionado. Así non poden explicar os elementos fundamentais necesarios para, por 
exemplo, explicar como percibimos a cor, diferenciar entre síntese aditiva ou subtractiva, 
identificar as cores primarias e complementarias, relacionar a luz visible coa súa descomposición 
espectral ou aplicar estes conceptos a fenómenos cotiás. 

3. Actividades 

Neste obradoiro preséntase unha serie de experiencias accesibles que poden ser empregadas 
nunha SA materializando e experimentando, por exemplo, cos parámetros e procesos físicos da cor 
e a descomposición de luz branca; coas propiedades biolóxicas da fotodetección relacionada coa 
fisioloxía do ollo; cos aspectos neurolóxicos que poñen de manifesto a interpretación do observado 
que realiza o cerebro; e con algunhas aplicacións técnicas na vida cotiá dos modelos RGB e CMY 
(Figura 1). Moitas destas actividades poden relacionarse coa historia na ciencia e da tecnoloxía, coa 

contribución a este coñecemento de homes e mulleres, co emprego de simulacións e novas 
tecnoloxías, con aspectos medioambientais ...  

 
Figura 1. Exemplos de algúns experimentos sinxelos a realizar 

4. Resumen e Conclusións 

Estudos sobre ideas erróneas sobre o concepto da cor amosan que altas porcentaxes de persoas 
teñen ideas erróneas que persisten ao longo da vida e incluso póñense de manifesto a nivel de 
ensino post-universitario, sendo así que semella que as metodoloxías tradicionais de ensino non 
son quen de facer desaparecer as mesmas (Naranjo Correa et al, 2016). Os experimentos sinxelos 
que se presentan neste traballo teñen sido empregados con éxito co noso alumnado do Mestrado 
de Profesorado da Universidade de Vigo desde o curso 2020/2021 e en máis dun centenar de 
conferencias maxistrais desde 2011 en centros de ensino (clickonphysics, 2025). Enténdese que 
poden ser unha ferramenta máis para incorporar a unha SA da Cor que propicie un aprendizaxe 
significativo dos saberes básicos implicados. A proposta de emprego de experimentos sinxelos para 
outros conceptos pode claro integrarse noutras SA do ámbito STEM. 

